
Kebebasan dan kawalan media adalah dua konsep yang berkait rapat dengan 

demokrasi di mana ia melibatkan pergelutan dan kerjasama antara media dan 

kerajaan. Walaupun Freedom House iaitu sebuah badan bukan kerajaan 

peringkat antarabangsa mengklasifikasikan beberapa negara di Eropah 

khususnya, sebagai negara yang mengamalkan kebebasan akhbar, hakikatnya, 

kebebasan akhbar yang mutlak tidak wujud. Negara-negara tersebut juga 

sebenarnya mempunyai mekanisme-mekanisme tertentu untuk mengawal 

akhbar mereka. Di Malaysia, kebebasan dan kawalan akhbar sering 

dipersoalkan kerana kerajaan dikatakan menggunakan pelbagai alasan untuk 

menyekat kebebasan media. Isu kebebasan akhbar dianggap kurang penting 

bagi negara sedang membangun seperti Malaysia kerana kerajaan 

mementingkan keharmonian masyarakat bagi membolehkan tumpuan diberi 

kepada memajukan negara. Bagaimanapun, kemajuan teknologi komunikasi 

masa kini menyebabkan kawalan kerajaan ke atas kebebasan media semakin 

longgar dan kompleks. Hal ini menyebabkan wujudnya kebimbangan tentang 

bagaimana kebebasan media ini boleh dikawal dalam era media baharu. 

Melalui kajian literatur sumber sekunder, artikel ini akan menilai semula unsur 

kawalan dalam Teori Penetapan Agenda yang dipelopori oleh McCombs & 

Shaw (1972) dan bagaimana kebebasan akhbar di Malaysia terkesan dengan 

kemajuan teknologi komunikasi. Artikel ini juga akan mencadangkan langkah-

langkah yang sesuai untuk dilaksanakan oleh kerajaan dalam mengawal 

kebebasan media di era media baharu. 

Kata Kunci: 

Kebebasan Akhbar, Kawalan Media, Media Baharu, Media Tradisional 

Abstract: 

 

Media freedom and media control are two concepts closely related to 

democracy where it involves the struggle and cooperation between media and 

the government. Although Freedom House – an international body that 

classified a few countries in Europe as practicing press freedom, the truth is 

absolute press freedom does not exist. Those countries actually have their own 

control mechanism. In Malaysia, media freedom and media control are always 

questioned because the government was accused of using various reasons to 

control media freedom. The media freedom issue is considered as not important 

for a developing country like Malaysia because multiracial harmony is 

essential in order for the government to focus on the development. However, 

the advancement of technology has loosened the government’s control and 

makes it more complex. This situation has raised concerns on how the media 

can be controlled in the era of new media. Through a literature review of 

secondary sources, this article is going to evaluate the control element in the 

Agenda Setting Theory proposed by McCombs and Shaw (1972) and how 

press freedom in Malaysia has been impacted by the advancement of 

communication technology. This article will also suggest a few solutions for 

the government to control the media in the era of new media. 

Pendahuluan 

Kebebasan akhbar adalah salah satu hak asasi manusia yang telah lama diperjuangkan 

terutamanya oleh UNESCO. Badan antarabangsa tersebut percaya bahawa kebebasan akhbar 

adalah tunggak dalam pembentukan demokrasi yang kuat, menggalakkan penyertaan 

masyarakat dalam menegakkan undang-undang  dan menggalakkan pembangunan manusia 

dan juga demi keselamatan (Schmidt, 2007). Bagaimanapun, hampir semua negara di dunia 

mempunyai undang-undang yang menghadkan hak tersebut atas sebab-sebab seperti 

keselamatan, privasi dan keganasan. 

 

Kebebasan media konvensional seperti akhbar dan televisyen telah dikawal sejak dahulu 

apabila kerajaan menyedari kuasa yang dimiliki media dalam mempengaruhi masyarakat untuk 

menyokong polisi dan agenda pembangunan. Pelbagai akta dan undang-undang telah 

diwujudkan bagi mengawal pengaruh media. Menurut pengamal media di Malaysia, terdapat 

22 undang-undang yang diwujudkan untuk mengawal kebebasan media. Akta yang dilihat 

sangat berpengaruh ialah Akta Rahsia Rasmi (1972), Akta Hasutan (1948), Akta Fitnah (1957) 

dan Akta Mesin Cetak dan Penerbitan (1984) (Adibah, Mohd. Khairie & Che Su, 2017). Selain 

undang-undang, media juga dikawal melalui hubungan yang rumit dengan kerajaan dan parti 

politik di Malaysia. Hal ini demikian kerana kebanyakan media di Malaysia dikuasai oleh parti 

politik sama ada melalui pemilikan atau pengaruh. Dalam suasana media yang sebegini, media 

Malaysia dilihat memberi penekanan kepada pembangunan sosio-ekonomi berbanding 

kebebasan akhbar. Wakil-wakil media tidak bertanyakan soalan-soalan yang kontroversi 

kepada pemimpin politik atas alasan  menjaga keharmonian negara demi kejayaan agenda 

pembangunan (Mustafa Kamal, 2005, Loh, 2002.)  

 

Bagaimanapun, situasi media tersebut mungkin benar ketika ia dibincangkan sekitar awal tahun 

2000 sebelum internet mengambil alih peranan sebagai sumber media utama untuk masyarakat 

mendapatkan maklumat. Kewujudan internet telah mengubah proses penyebaran maklumat, 

melebarkan capaian, membuka peluang untuk hubungan yang lebih meluas dan mewujudkan 

ruang baru untuk masyarakat berkomunikasi dan menyampaikan pandangan mereka 

terutamanya berkaitan isu-isu yang melibatkan kepentingan umum (Ramos, 2019). Situasi ini 

mewujudkan polemik baru dalam kebebasan akhbar apabila elemen kawalan oleh kerajaan kini 

semakin tidak relevan. Artikel ini adalah artikel konsep yang akan membincangkan bagaimana 

kehadiran internet telah mengubah landskap kebebasan media di Malaysia. Melalui kaedah 

kajian data sekunder yang diperolehi dari kajian-kajian lepas dan sumber sekunder seperti 

buku, jurnal, laporan penyelidikan dan kertas persidangan. Di samping itu, pengkaji juga 

mendapatkan maklumat dari media elektronik seperti laman sesawang, blog, portal berita dan 

lain-lain bagi mendapatkan maklumat tambahan. Selain itu, artikel ini juga akan 

membincangkan perbandingan unsur kawalan dalam Teori Penetapan Agenda oleh McCombs 

& Shaw (1972) dalam konteks media tradisional dan media baharu di Malaysia dan 

mencadangkan langkah-langkah yang boleh dilaksanakan oleh kerajaan dalam mendepani 

cabaran ini.   

 

Elemen Kawalan Dalam Teori Penetapan Agenda 

Teori penetapan agenda yang diperkenalkan oleh McCombs dan Shaw pada tahun 1972 telah 

mengandaikan bahawa agenda media yang disampaikan melalui berita akan mempengaruhi 

agenda publik dan agenda polisi (rujuk Rajah 1). Teori ini menekankan tentang bagaimana 

media mengawal apa yang difikirkan oleh masyarakat dengan membuat andaian bahawa 

“media mungkin tidak begitu signifikan dalam mempengaruhi pemikiran masyarakat tetapi 

amat signifikan dalam memberitahu masyarakat tentang apa yang perlu difikirkan oleh 

mereka” (McCombs & Shaw, 1972, p.177). Dalam erti kata lain, media berperanan untuk 

memilih isu dan memaksa masyarakat untuk memberikan perhatian kepada isu tersebut. Ia 

mencadangkan apa yang patut difikirkan oleh masyarakat, apa yang masyarakat patut tahu, dan 

apa yang masyarakat patut rasa tentang isu tersebut. 

                  

               
Rajah 1: Teori Penetapan Agenda oleh McCombs dan Shaw (1972) 

Peranan ini sangat penting kepada kerajaan untuk mempengaruhi masyarakat supaya menerima 

apa yang telah dirancang. Mereka akan memanipulasi sesuatu isu dengan menggunakan fungsi 

penetapan agenda ini demi memastikan mereka dapat bertahan sebagai kerajaan. Ahli-ahli 

politik juga sukakan liputan positif tentang mereka yang akhirnya akan memberikan impak 

positif terhadap sokongan masyarakat kepada mereka (Bennet et al., 2007, Entman, 2010, 

Sparrow, 1999, van Dalen, 2012). Dalam penyelidikan yang masyhur berkaitan Teori 

Penetapan Agenda ini, McCombs dan Shaw (1972) mendapati masyarakat di Chapel Hill 

meletakkan isu yang hampir sama dengan media, yang menunjukkan bahawa media telah 

berjaya menukarkan agenda media kepada agenda masyarakat.  

 

Beberapa andaian asas berkaitan penetapan agenda hasil kajian tersebut (Weimann & Brosius, 

2017) ialah:  

1. Media menonjolkan beberapa isu, dengan yang demikian ia membentuk agenda 

audien dan kepentingan sesuatu isu; 

2. Terdapat hubungan sebab-akibat antara agenda media dan agenda publik; 

3. Masyarakat melihat berita berdasarkan petunjuk media untuk mengetahui apa yang 

penting (atau tidak penting); 

4. Kerana kekangan masa dan ruang, media massa perlu memilih berita dan dengan 

berbuat demikian, mereka tidak menggambarkan realiti tetapi menapis dan 

membinanya semula; 

5. Peranan utama dimainkan oleh pengampang media yang menentukan agenda media. 

6. Media yang berbeza mempunyai potensi untuk menentukan agenda yang berbeza; 

 

Dalam perspektif klasik teori ini, media massa dilihat sebagai sangat berkuasa mempengaruhi 

pemikiran masyarakat. Media bukan sekadar memperkenalkan masyarakat kepada isu tersebut 

tetapi juga mempengaruhi masyarakat tentang bagaimana mereka patut berfikir tentangnya. 

Sebilangan sarjana menggambarkan situasi ini sebagai tahap kedua penetepan agenda kerana 

tahap satu penetapan agenda hanya menjawab soalan “apa yang perlu difikirkan” tetapi tahap 

kedua menjawab soalan “bagaimana ia perlu difikirkan” (Balmas & Sheafer, 2010). Tahap 

kedua penetapan agenda ini juga seringkali dikenali dengan konsep “pembingkaian” 

(McCombs, Llamas, Lopez-Escobar & Rey, 1998). Adalah penting untuk pemerintah 

memanipulasi kuasa media ini untuk mempengaruhi masyarakat untuk menerima segala pelan 

pembangunan yang dirancang. Pemerintah juga biasanya menggunakan kelebihan media ini 

untuk mengukuhkan kedudukan dan sokongan masyarakat kepada mereka. Strategi kawalan 

ini penting kerana ia akan mempengaruhi kestabilan politik dan reaksi masyarakat terhadap 

keputusan-keputusan penting pemerintah (Bennet dll., 2007; Entman, 2010; Sparrow, 1999; 

van Dalen, 2012). 

 

Alasan inilah yang menyebabkan pemimpin negara berusaha untuk mengawal media massa 

melalui pelbagai cara, sama ada secara terang-terangan atau sebaliknya. Apabila pemerintah 

menguasai media, mereka boleh menggunakan kuasa pemilikan tersebut untuk membuat 

keputusan terhadap liputan isu-isu penting dan menentukan penonjolan sesuatu isu. 

Pengampang seperti editor dan wartawan akan memainkan peranan ini bagi pihak organisasi. 

Mereka akan memberi arahan, memberhentikan berita-berita yang boleh menjejaskan reputasi 

pemerintah dan memperkenalkan undang-undang organisasi yang sentiasa memastikan imej 

pemilik media mereka terpelihara. 

Walaubagaimanapun, sejak teori ini diperkenalkan, banyak penemuan baru dan 

penambahbaikan yang dibuat terhadap konsep penetapan agenda tersebut. Para sarjana 

berpendapat kesan penetapan agenda turut dipengaruhi oleh pelbagai faktor lain. Sehingga kini, 

pada sarjana telah menemui empat dimensi lain penetapan agenda selain tahap satu dan dua. 

Kesemua dimensi ini juga dilihat menonjolkan faktor-faktor yang berbeza yang mempengaruhi 

penetapan agenda iaitu jenis agenda, ciri-ciri individu dan kumpulan, jenis media yang terlibat, 

dan isu yang dibangkitkan (Weimann dan Brosius, 2017). Selain perubahan dalam dimensi 

klasik yang meneliti media konvensional khususnya surat khabar, teori penetapan agenda juga 

berevolusi dengan perkembangan persekitaran media. 

 

Unsur Kawalan Dalam Konteks Media Tradisional  

Secara umumnya, kawalan media ialah cara membendung sesuatu maklumat secara sengaja 

oleh suatu pihak tertentu dalam apa juga kaedah, lazimnya oleh sesebuah kerajaan atau pemilik 

syarikat media. Kawalan media ditakrifkan sebagai kaedah yang digunakan secara sengaja 

untuk menyekat, menapis, membatalkan dan mengharamkan sebarang maklumat yang ingin 

disampaikan oleh suatu organisasi media kepada orang ramai (Wan Amizah, 2008). 

Bagaimanapun, Chomsky (2002) telah mengaitkan kawalan media dengan propaganda yang 

didalangi oleh pihak kerajaan memerintah. Menurutnya, kerajaan akan memastikan media 

dikawal sedemikian rupa hingga mempengaruhi pendapat, pemikiran dan persepsi rakyat agar 

sealiran dengan prinsip dan tindakan mereka. Pihak media akan bersepakat agar menyiarkan 

berita dan pandangan sehala, dan fahaman demokratik liberal ini tidak ubah seperti teori 

MarxismeLeninisme.  Keaadan itu menyebabkan media sangat ketara dikawal oleh suatu pihak 

tertentu, lazimnya oleh kerajaan, dan khalayak media iaitu rakyat tidak mempunyai pilihan 

menentukan bentuk maklumat yang diterima. (Mahmud & Pitchan, 2017).  

 

Pekerja-pekerja media turut diancam oleh pelbagai peraturan yang mengawal kebebasan kerja 

mereka iaitu para wartawan boleh didakwa di bawah Akta Hasutan, 1948 atau Akta Fitnah; 

mahupun ditahan di bawah Akta Keselamatan dalam Negeri (ISA) yang membenarkan 

penahanan tanpa caj dan perbicaraan atas sebab menghasut ketidaktenteraman awam (Lee, 

2014). Malahan, kajian Hassan (2019) mengatakan output berita yang bertindak sebagai agen 

penstabilan dan pembangunan kebangsaan berkait rapat dengan kawalan dan pemilikan 

terhadap televisyen di Malaysia. Ini menunjukkan aspek kawalan terhadap media tradisional 

banyak dibincangkan oleh pelbagai sarjana bagi menunjukkan media massa di Malaysia 

memang dikawal oleh beberapa undang-undang dan akta yang digubal oleh kerajaan bagi 

menyekat kebebasan media. 

 

Bagaimanapun, kawalan media boleh berubah akibat (1) perkembangan teknologi yang 

semakin canggih, (2) perubahan masyarakat yang semakin heterogen mengakibatkan 

pemusatan kawalan media semakin sukar dibendung dan ini kurang produktif dari segi 

ekonomi, dan (3) cita rasa penonton / khalayak yang semakin canggih berikutan peningkatan 

taraf hidup dan pendidikan. (Mahmud & Pitchan, 2017). 

 

Persekitaran Media Era Baharu 

Media di era digital kini tidak lagi sama dengan media konvensional dalam pelbagai sudut. 

Paling utama ialah ciri-ciri media itu sendiri yang kini bersifat lebih interaktif. Sehingga April 

2020, dilaporkan 4.57 billion penduduk dunia yang menggunakan internet, iaitu hampir 

mencapai 60 peratus daripada jumlah populasi dunia. Dari jumlah tersebut, 84 peratus 

menggunakan media sosial (Kemp, 2020). Di Malaysia pula, Suruhanjaya Komunikasi dan 

Multimedia (SKMM) melaporkan  peningkatan dalam penggunaan digital media pada 2018 

(SKMM, 2020). Terdapat seramai 28.7 juta pengguna internet di Malaysia pada tahun 2018 

dan 61.8 peratus daripada jumlah tersebut menggunakan internet untuk berkongsi maklumat. 

Perkongsian berita juga mencatatkan jumlah yang tinggi iaitu sebanyak 63.9%. Sebanyak 32.1 

peratus pengguna juga menggunakan aplikasi media digital untuk berkongsi berita berkaitan 

politik. Data tersebut juga mencatatkan media sosial sebagai media utama yang digunakan 

untuk berkongsi maklumat (73.8%) diikuti mesej kumpulan (70.6%). Perubahan dalam pola 

penggunaan media massa daripada media konvensional kepada media digital terutamanya 

media sosial telah menyebabkan masyarakat kurang bergantung kepada media konvensional 

seperti akhbar, radio dan televisyen. Internet terutamanya media sosial kini menjadi sumber 

utama untuk masyarakat mendapatkan berita (Weiman & Brosius, 2017). 

 

Bagaimanapun, kajian turut mendapati bahawa media konvensional juga telah berevolusi 

kepada platform media digital dengan wujudnya pelbagai portal berita yang menyiarkan 

duplikasi berita dari media konvensional, berkongsi pautan kepada media sosial dan 

berinteraksi dengan pembaca mereka. Kemunculan platform digital ini telah mengubah 

persekitaran media dan mencabar andaian asas Teori Penetapan Agenda yang diutarakan oleh 

McCombs dan Shaw. McCombs sendiri mengakui bahawa internet kini adalah bidang baru 

untuk melakukan kajian (McCombs & Valenzuela, 2007). Telah banyak kajian yang dibuat 

berkaitan impak teknologi terhadap penggunaan media massa. Bagaimanapun, masih kurang 

kajian yang memfokus kepada kawalan media oleh pemerintah dan peranan penetapan agenda 

yang sebelum ini dilaksanakan oleh media baru di negara ini. 

 

Peralihan Kuasa Kawalan Terhadap Media 

Kehadiran internet yang kini mengambil alih peranan media konvensional sebagai medium 

utama penyebaran maklumat kepada masyarakat telah mengubah landskap media. Ia bukan 

sahaja memberikan maklumat yang tiada batasan, tetapi juga mempelbagaikan pilihan 

maklumat kepada masyarakat (Ramos, 2019). Menurut Howard dan Hussein (2013), kehadiran 

internet juga telah merevolusikan media digital dalam tiga dimensi iaitu struktur maklumat 

yang baharu, jenis kandungan baharu dan kategori pengguna yang baharu. Masyarakat tidak 

lagi terikat dengan hanya maklumat yang diterima melalui media utama. Capaian internet 

menyebabkan masyarakat bebas memilih sumber maklumat, mendapat maklumat dengan kadar 

yang sangat pantas dari serata dunia, juga dengan harga yang lebih murah berbanding media 

konvensional. Hal ini menyebabkan unsur kawalan media oleh kerajaan seakan-akan tidak 

relevan apabila mekanisme-mekanisme kawalan yang wujud tidak sesuai untuk mengawal 

aliran maklumat di internet (Howard & Hussain, 2013). Ia menjadikan isu ini hangat di 

kalangan para sarjana dalam mencari penyelesaian tentang strategi baru yang sesuai 

dilaksanakan oleh kerajaan untuk mengawal kebebasan masyarakat mendapatkan maklumat 

apabila internet kini menjadi ruang awam yang mendapat sambutan menggantikan media 

utama (Ramos, 2019).  

 

Selain ekosistem media yang berubah, nilai maklumat juga turut berubah. Semasa era media 

tradisional, maklumat adalah satu komoditi di mana media mempunyai kuasa untuk mengawal 

penyebarannya. Bagaimanapun, di era media digital, kecepatan maklumat sampai kepada 

audiens menjadi komoditi yang sangat bernilai. Internet telah merealisasikan perkampungan 

global yang diusulkan oleh Marshall McLuhan pada 1962 apabila teknologi komunikasi kini 

mampu menghubungkan masyarakat dalam ruang siber yang tidak terbatas dan maklumat 

bergerak pada kadar yang sangat cepat.  

Sifat media digital yang dilahirkan oleh internet telah membolehkan sesiapa sahaja 

menerbitkan apa sahaja. Ia telah menjadi satu ancaman bukan sahaja dari segi politik dan 

ekonomi tetapi juga dari segi keselamatan negara. Ia telah menjadi kebimbangan utama 

kerajaan apabila bukan sahaja tentera siber yang mendedahkan segala “berita” tanpa tapisan, 

tetapi juga portal-portal berita masyarakat yang mempunyai ratusan ribu pengikut. Portal-

portal berita ini dikendalikan oleh wartawan profesional dan tidak profesional yang dikenali 

sebagai wartawan sosial (social journalist) (Sussman, 2014). Portal-portal inilah yang telah 

berjaya menarik begitu ramai pengikut sehingga mereka beralih arah daripada media arus 

perdana. 

 

Perlunya Kawalan Terhadap Media Baharu dan Media Sosial  

Perubahan kuasa kawalan terhadap media lebih terkesan apabila munculnya media baharu dan 

media sosial. Ini kerana kemajuan teknologi maklumat menambah keupayaan manusia untuk 

berhubung dan bertindak berdasarkan maklumat terkini. Masyarakat bermaklumat merupakan 

ciptaan teknologi yang mendesak manusia menjadi lebih peka dan efisien. Teknologi maklumat 

yang canggih membolehkan rangkaian pemikiran masyarakat berkongsi pandangan dan 

citarasa yang hampir sama (Talib, Shiratuddin, Hassan, Rahman, & Rahman, 2018).  Oleh yang 

demikian, media baru dan media sosial juga dilihat sebagai media yang perlu dikawal walaupun 

sifat media ini berbeza daripada media tradisional (Wan Amizah, 2008). 

 

Secara umumnya, Malaysia telah mengenalpasti kepentingan media sebagai alat untuk 

menyatupadukan rakyatnya yang terdiri daripada kumpulan-kumpulan etnik, agama, bahasa 

dan cara hidup yang berbeza (Lee, 2014). Bagaimanapun, pendemokrasian media memberi 

cabaran baru dalam pelbagai bentuk seperti masalah pengganas, cetak rompak, ideologi 

subversif serta masalah etika media. Pendemokrasian media adalah sesuatu yang tidak boleh 

dielak. Semua pihak termasuk kerajaan, organisasi politik dan korporat perlu mempunyai 

strategi mengadaptasi perubahan yang dibawa oleh media baharu demi menjamin keselamatan 

diri, keluarga dan negara dalam era digital hari ini (Hasan, 2019).  Dalam era digital ini, 

organisasi media sudah mula menyesuaikan diri dengan peningkatan penggunaan media sosial 

dalam kalangan masyarakat. Hari ini, pelbagai rangkaian media sosial seperti Facebook, 

Twitter, dan YouTube juga telah menjadi sumber berita utama (Thelwall 2008; Lee & Ma 

2012). 

 

Perkembangan ini mendesak perubahan terhadap kaedah kawalan ke atas media selaras 

perkembangan teknologi yang begitu pantas dalam industri media negara ini dan seluruh dunia. 

Pelbagai andaian dibuat mengenai arah tuju kawalan  media selepas Kementerian Penerangan, 

Komunikasi dan Kebudayaan, memperkenalkan Akta Komunikasi dan Multimedia 1998 

(AKM 1998) dan Akta Suruhanjaya Komunikasi dan Multimedia 1998 (ASKM 1998) bagi 

mengawal media baru dan media sosial. AKM 1998 telah menggariskan beberapa peraturan 

yang mengehadkan penggunaan media baharu dan media sosial kepada pengguna era media 

digital. Sebagai contohnya, kod kandungan AKM 1998 (Seksyen 213) telah melarang 

penyampaian isi kandungan yang tidak bersesuaian, yakni kandungan-kandungan yang boleh 

menyinggung perasaan (offensive) dan boleh dibantah (objectionable) dalam konteks nilai 

sosial negara ini. Ia seakan-akan membawa kebaikan kepada penerima maklumat kerana boleh 

mengelakkan penerimaan maklumat yang tidak sesuai. Namun akta sedemikian adalah 

terdedah kepada penyalahgunaan lalu menyebabkan “penapisan” isi kandungan yang dilihat 

tidak mendatangkan faedah berdasarkan penilaian pihak berkuasa (Lee, 2014).  Ini 

menunjukkan AKM 1998 dan ASKM 1998 masih terdedah kepada penyalahgunaan oleh pihak 

tertentu dalam negara ini menyebabkan berlakunya gejala baru dalam masyarakat seperti berita 

palsu. Gejala berita palsu berkembang disebabkan teknologi digital. Lebih membimbangkan 

media sosial telah berubah menjadi 'sarang’ penyebaran pembohongan dan khabar angin. 

Penyediaan kandungan yang salah juga telah menimbulkan kekeliruan dan salah faham dalam 

kalangan masyarakat. 

 

Kemunculan Wartawan Sosial 

Kemajuan teknologi komunikasi telah menyebabkan sumber maklumat kewartawanan boleh 

diperolehi oleh orang kebanyakan dan platfom seperti YouTube, Twitter, Facebook, dan blog 

kini menjadi media arus perdana yang digunakan oleh pengguna internet. Ia telah mencipta 

ruang kebebasan individu untuk melapor dan berkongsi maklumat kepada masyarakat global 

lantas mewujudkan kelompok baru yang dikenali sebagai wartawan sosial. Revolusi teknologi 

juga telah menyebabkan norma dan praktik profesion kewartawanan dikatakan sedang dalam 

peralihan, yang mencerminkan pengembangan jaringan sosial dan mikroblog yang pesat. 

Walaupun media sosial memang merupakan sebahagian daripada kehidupan seharian bagi 

wartawan, tidak banyak yang diketahui mengenai seberapa luas penggunaan media sosial 

secara profesional (Hedman & Djerf-Pierre, 2013). Revolusi teknologi  ini juga membuka 

ruang untuk membahas pertanyaan mengenai siapa "wartawan sosial" itu sebenarnya dan 

seberapa luas penggunaan media sosial di antara kumpulan wartawan di negara ini.  

 

Portal berita dalam talian juga semakin popular, antaranya Malaysiakini, Malaysian Insider, 

Merdeka Review, Free Malaysia Today, The Nut Graph dan blog Malaysia Chronicle. Semua 

portal berita ini terus memberi ruang untuk penulis membuat komentar dan analisis, termasuk 

analisis yang kritikal terhadap dasar kerajaan. Ketika portal berita memberi ruang untuk 

wartawan dan penulis, kerajaan tetap berusaha mengawal pemilikan media dalam talian, 

khususnya melalui peruntukan pada Akta Komunikasi dan Multimedia 1998, Akta Hasutan 

1948, Perlembagaan Persekutuan dan beberapa akta lain. 

 

Kesukaran Mengawal Wartawan Sosial 

Malaysia di tempat ke-10 yang mempunyai penyambungan internet terpantas di seluruh Asia 

Pasifik pada tahun 2017. Malahan, Freedom House melaporkan dalam laporan tahunan 

menyatakan mereka mengesan jumlah aktiviti digital yang tinggi dan ketara di Malaysia (Daud, 

2016; Hoong, 2014). Bagaimanapun, umum mengetahui, kawalan terhadap penggunaan 

internet bukan sesuatu yang mudah terutamanya untuk mengatasi masalah ketagihan media 

sosial dalam sebuah negara yang mengamalkan kebebasan internet. Kajian Muhamad Adnan 

(2013) mendapati antara cabaran utama yang dihadapi oleh pihak kerajaan Malaysia untuk 

mengawal internet adalah (1) domain dan web hosting sesuatu laman sesawang didaftarkan di 

luar negara; (2) sukar untuk mengesan atau mengenal pasti suspek; (3) pendaftaran maklumat 

palsu; (4) perkembangan teknologi yang sangat pantas; dan (5) sukar mengadakan pemantauan 

(Mahmud & Pitchan, 2017). 

 

Wartawan sosial telah mengambil kesempatan terhadap kesukaran kerajaan untuk mengawal 

internet dan media sosial apabila trend media sosial lebih tertumpu kepada peningkatan fokus 

pada interaksi khalayak untuk mendapat perhatian dan keuntungan. Media sosial juga dilihat 

telah mempengaruhi norma profesional dan ketelusan di kalangan wartawan. Ia menjadi satu 

norma baru dalam kewartawanan, yang mempromosikan akauntabiliti dalam penghasilan 

berita apabila kerajaan tidak mampu mengawal kebebasan mereka di platfom media baharu. 

(Newton, Hodges, Keith, 2004). Wartawan sosial mula melihat dirinya sebagai seseorang yang 

mengkritik ketidakadilan sosial, memberikan pengalaman baru kepada penonton, bertindak 

sebagai pengulas mengenai apa yang sedang berlaku dalam masyarakat, penyampai yang 

neutral terhadap apa yang berlaku dalam masyarakat, cerminan (penyampai) pendapat umum, 

mempersoalkan pihak berkuasa, dan menerangkan masalah yang kompleks kepada penonton 

(Hedman & Djerf-Pierre, 2013). Trend itu semakin berkembang di negara ini kerana maklumat 

wartawan sosial semakin mendapat perhatian masyarakat berikutan mereka sudah menjadi 

sumber utama maklumat selepas berlakunya revolusi media serta perkembangan media 

konvergen. 

 

Langkah-Langkah Mengawal Kebebasan Media Baharu dan Media Sosial 

Menyedari kelemahan elemen kawalan seperti yang dicadangkan dalam Teori Penetapan 

Agenda dalam persekitaran media baharu, artikel ini akan mencadangkan langkah-langkah 

yang sesuai untuk dilaksanakan oleh kerajaan dalam mengawal kebebasan media di era ini 

terutamanya dengan kemunculan wartawan sosial. Langkah ini penting kerana perubahan 

teknologi media begitu pantas. Menurut Schwab (2017), revolusi industri 4.0 telah memberi 

impak yang besar kepada tingkah laku, system pengeluaran dan kepenggunaan dan 

mewujudkan pelbagai mekanisme baru untuk kelestarian dunia dan kehidupan. Contohnya 

kemajuan teknologi telefon pintar telah mewujudkan kebergantungan manusia kepada 

teknologi tersebut. Memandangkan ia menghubungkan manusia dengan sumber maklumat, 

teknologi telefon pintar menyebabkan semua keputusan individu ibarat berada di hujung jari. 

Bagi mengawal kebebasan yang tidak terbatas ini, beberapa langkah perlu diambil supaya 

unsur kawalan dapat diwujudkan seiring perkembangan media baharu dan media sosial. 

Antaranya adalah mengwujudkan garis panduan untuk pengamal media sosial terutama 

wartawan sosial, memperbanyakkan latihan kepada wartawan sosial sama ada professional 

atau separuh professional serta memperkemaskan etika wartawan sosial dan memperkenalkan 

model wartawan sosial sebagai panduan kepada wartawan, masyarakat mahupun kerajaan. 

 

Wujud Garis Panduan Kawalan Media Sosial 

Penggunaan media sosial telah diinstitusikan di bilik berita. Sebagai contoh, editor dan 

wartawan mempunyai peraturan yang tidak bertulis berkaitan penggunaan media sosial dalam 

bilik berita (Tandoc & Vos, 2016).  Ini bermakna sudah sampai masanya, garis panduan formal 

untuk mengawal penggunaan media sosial dirangka kerana terdapat banyak kebaikan 

berbanding keburukan jika kerajaan mampu menguruskan wartawan sosial ini dengan baik. Ini 

seperti yang dinyatakan oleh Muhamad Adnan dalam kajiannya yang mendapati terdapat empat 

kebaikan utama dengan mengadakan kawalan dalam internet atau dalam konteks ini media 

sosial iaitu (1) membangunkan industri hiburan, (2) mengawal isu-isu fitnah atau perkara yang 

tidak betul, (3) melahirkan generasi yang berakhlak mulia serta (4) dapat memperkasakan 

undang-undang negara (Mahmud & Pitchan, 2017). 

 

Memperbanyakkan Latihan Berterusan Kepada Wartawan Sosial  

Wartawan kini bertanggungjawab mengumpul, memproses, menyelidik, melapor, 

menganalisis dan menyiarkan berita dan maklumat dengan menggunakan pelbagai peralatan 

teknologi maklumat melalui kemudahan Internet. Kemajuan teknologi komunikasi telah 

membolehkan tanggungjawab ini diagihkan sama rata dalam kalangan pengguna dan 

wartawan, dan mereka adalah pelengkap antara satu sama lain. Penghasilan berita telah 

menjadi satu proses interaktif yang melibatkan nilai-nilai, etika, pendapat dan pilihan moral 

dalam kalangan wartawan dan penglibatan pengguna sebagai wartawan sosial atau penyaring. 

Keadaan itu menyebabkan kesemua wartawan termasuk wartawan sosial yang 

kebanyakkannya adalah pengguna memerlukan latihan bagi memahami dan memenuhi 

tanggungjawab masing-masing.  

 

Sebelum ini, Malaysiakini, sebuah portal berita di Malaysia telah mengorak langkah untuk 

melahirkan wartawan warga yang dapat memberikan maklumat yang mereka gemari kepada 

masyarakat pembaca dengan mengadakan kursus kewartawanan warga. Idea di sebalik kursus 

ini adalah untuk melengkapkan peserta, tanpa mengira latar belakang, dengan kemahiran 

kewartawanan dan membaiki penulisan mereka serta mengasah kemahiran baharu seperti 

penggunaan video untuk bercerita, dan mengendalikan kamera untuk merakamkan gambar. 

Objektif asas adalah untuk mewujudkan wartawan warga yang baik, bertanggungjawab, 

beretika dan tidak berat sebelah. Mereka juga diperkenalkan kepada dunia kewartawanan, etika 

yang akan membimbing mereka dan ciri-ciri baru yang akan membezakan mereka daripada 

wartawan media tradisional (Balaraman, Ibrahim, Arokiasamy, & Mukhiar, 2016).   

 

Keperluan latihan itu bukan sahaja tertakluk kepada wartawan warga semata-mata tetapi ia 

membabitkan wartawan sosial yang mempunyai pelbagai latar belakang pendidikan, agama 

dan bangsa. Ini kerana wartawan sosial lahir daripada platform media sosial yang terus 

berkembang pesat. Malahan, kewujudan mereka sebagai wartawan sosial juga tidak jelas pada 

pandangan masyarakat dan kerajaan. Oleh itu, latihan amat diperlukan bagi mengiktiraf dan 

memantapkan kelompok wartawan sosial ini. 

 

Memperkemas Etika Kewartawanan Media Sosial 

Sa’adiah (2015) mendapati Facebook merupakan laman sosial yang paling popular digunakan 

kerana ia menjadi pilihan utama responden iaitu sebanyak 53.9%, Instagram pula merupakan 

laman sosial kedua yang menjadi pilihan responden iaitu sebanyak 30.0% dan diikuti dengan 

Twitter sebanyak 15.6% (Mahmud & Pitchan, 2017). Data itu menunjukkan usaha 

memperkemaskan etika kewartawanan media sosial perlu dilakukan segera bagi mengelak 

jurang kemaslahatan sosial yang lebih tinggi. Usaha itu amat diperlukan oleh negara walaupun 

Suruhanjaya Komunikasi dan Multimedia Malaysia (SKMM) telah merangka Kod Kandungan 

yang mengandungi piawai dan amalan bagi industri komunikasi dan multimedia. 

Bagaimanapun keberkesanan kod kandungan tersebut yang disediakan oleh Badan Industri 

Forum Kandungan Komunikasi dan Multimedia Malaysia masih menjadi persoalan. 

 

Kod kandungan ini mengandungi garis panduan dalam penyediaan kandungan dan 

menggariskan tatacara kawalan kendiri yang boleh menghasilkan wadah bagi melahirkan 

kreativiti, inovasi dan pembangunan sihat industri yang sering berubah. Walau bagaimanapun, 

pematuhan kod ini adalah secara sukarela. Media sosial dan internet sering digunakan oleh 

pihak tidak bertanggungjawab sebagai tempat meluahkan rasa tidak puas hati mereka, yang 

dikatakan sebagai ruang untuk mereka menyuarakan pendapat.  Pandangan dan komen yang 

pasti sama sekali tidak dibenarkan diterbitkan pada media cetak tetapi kini boleh diterbitkan 

secara dalam talian. Komen dan pendapat mereka pula semakin berani dan liar berikutan 

kesukaran pihak luar mengenal identiti penulis. Penggunaan nama samaran dan menggodam 

laman web orang sudah menjadi kelaziman kini. Kajian Noor Ismawati Jaafar dan Mohd Yahya 

Mohamed Ariffin mendapati motivasi utama pengguna media baharu untuk terus 

berkomunikasi di laman sosial ialah kesekataan, kurang persempadanan dan penjimatan masa. 

(Mahmud & Pitchan, 2017). 

Memperkenalkan Model Wartawan Sosial Sebagai Panduan  

Dalam memperkenalkan model ini, proses pemerkasaan atau empowerment dilakukan secara 

berperingkat-peringkat iaitu pendekatan praktikal, aplikasi, proses tindakan sosial, hasil yang 

terhasil daripada individu atau kolektif. Pemerkasaan dalam kata lain merujuk individu, 

masyarakat, organisasi, dan komuniti yang mempunyai kuasa untuk merubah kehidupan ke 

arah yang lebih berkualiti, adil, saksama dan harmonis. 

 

Model Wartawan Sosial memperkasa penglibatan wartawan dalam empat dimensi utama dalam 

memperihalkan usaha memperkasa ini, beberapa kebaikan hasil daripada integrasi model dan 

dimensi ini boleh diketengahkan seperti yang berikut: a) Aktiviti pemerkasaan menekankan 

aspek pembinaan jatidiri individu wartawan dan dapat membantu meningkatkan kesedaran 

serta kecekapan diri. Di samping itu, turut membina nilai-nilai diri yang positif, kemahiran 

berinteraksi, keyakinan hubungan interpersonal, memahami operasi organisasi, dan 

menghargai makna kehidupan. b) Projek atau program pemerkasaan juga memberi ruang dan 

peluang kepada golongan wartawan berkongsi maklumat dan memeriksa sumber bersama 

wartawan lain untuk menjayakan penyebaran maklumat. Mereka juga boleh belajar untuk 

saling bekerjasama, membina kepercayaan, saling mengenal pasti kelebihan dan kekurangan 

diri, menghargai nilai persahabatan dan kolaborasi yang dilakukan dengan lebih efisen dan 

efektif. c) Penglibatan bersama masyarakat meningkatkan rasa tanggungjawab sebelum 

menulis maklumat bagi disampaikan kepada masyarakat.  Ia adalah integrasi sosial yang lestari 

untuk meningkatkan rasa tanggungjawab.  d) Kapasiti dan peluang yang disediakan dalam 

model pemerkasaan ini juga meletakkan golongan wartawan sebagai tonggak mempromosikan 

kemahiran diri dengan pemberian akses, penglibatan dan kuasa setara kepada mereka untuk 

menggemblengkan idea dan tenaga memberi maklumat kepada masyarakat.  

 

Kesimpulan 

Secara kesimpulannya, kawalan terhadap media tradisional kerap berlaku sejak negara 

mencapai kemerdekaan lagi dengan pelbagai undang-undang dan akta termasuk Akta 

Keselamatan Dalam Negeri 1960 (ISA). Kemunculan media baharu menyebabkan kerajaan 

memperkenalkan AKM 1998 dan ASKM 1998 bagi mengawal media.  Penggubalan akta itu 

juga ada kelemahannya apabila wujud penyalahgunaan oleh pihak tertentu. Kini trend terbaru 

wartawan sosial yang lahir daripada media sosial terus berkembang dan memberi kesan kepada 

kestabilan negara dan demokrasi. Berita palsu semakin menjadi-jadi apabila pelbagai aplikasi 

media sosial mudah didapati dan dimiliki oleh semua rakyat tanpa mengira umur dan latar 

belakang pendidikan. 

 

Fenomena baharu ini telah membinasakan struktur penghasilan berita tradisional yang antara 

lain melibatkan pengampang, sekatan-sekatan berkaitan kebebasan akhbar, etika dan juga 

undang-undang yang mengawal media (Lewis, 2012). Teori Penetapan Agenda yang 

menekankan unsur kawalan ke atas agenda media kini tidak lagi relevan kerana tiada lagi 

sekatan dan kawalan yang dapat digunakan terhadap bahan-bahan yang diterbitkan secara atas 

talian. Ruang siber menjadi platfom mudah untuk menyebarkan berita-berita palsu dan 

maklumat-maklumat terlarang yang boleh menggugat keselamatan dan keharmonian negara. 

 

Ancaman ini kurang dirasai semasa zaman media tradisional kerana kerajaan mampu 

mengawal media. Siebert dan rakan-rakan (1963) dalam Empat Teori Akhbar menerangkan 

bahawa kerajaan mewujudkan kawalan dari segi politik, ekonomi dan undang-undang. 

Kawalan dari segi politik dan ekonomi adalah paling berkesan kerana  media tradisional sangat 

bergantung kepada kerajaan sebagai sumber kewangan. Apabila kerajaan menjadi pemilik 

media, mereka bebas menggunakan pengaruh mereka untuk menetapkan agenda dan 

kandungan media. Wartawan yang bekerja untuk institusi media juga terikat dengan polisi 

syarikat, rutin professional, budaya dan etika kewartawanan (Shoemaker 1991; Reese dan 

Ballinger 2001).  

 

Menurut Graber (2015), keadaan inilah yang telah mewujudkan penapisan kandungan oleh 

organisasi dan penapisan kendiri oleh wartawan. Pengampang akan menentukan apa yang perlu 

diketahui oleh masyarakat, bila dan bagaimana maklumat tersebut patut disebarkan. 

Malangnya, kawalan seperti ini sukar dikenakan kepada pengamal media baharu kerana 

mereka bergerak secara bebas menggunakan platfom digital yang bebas dari kawalan politik 

dan ekonomi. Mereka tidak lagi bergerak di dalam sebuah institusi rasmi media tetapi lebih 

banyak yang bergerak secara individu atau kumpulan-kumpulan kecil. Kewujudan mereka 

telah mengubah struktur tradisional penghasilan berita dan mampu mengancam keselamatan 

negara apabila mereka menerbitkan berita tanpa etika dan tanggungjawab demi mengejar 

keuntungan (Hermida, 2012). Keadaan inilah yang memaksa para sarjana untuk menilai semula 

budaya, nilai dan praktis kewartawanan dalam mencari solusi untuk mewujudkan mekanisme 

kawalan yang berkesan terhadap media baharu. 

 

Terdapat sekumpulan sarjana yang mengakui bahawa Teori Penetapan Agenda kini tidak 

mampu lagi menjadi mekanisme kawalan kepada media baharu dengan hilangnya fungsi 

kawalan dan penetapan agenda oleh pihak media. Kuasa tersebut telah tersebar kepada 

masyarakat yang kini menjadi penyumbang kandungan media sama ada melalui blog, media 

sosial atau kumpulan media yang bersifat lebih peribadi seperti Whatsapp.  

 

Oleh itu, satu mekanisme baharu perlu diwujudkan supaya media tidak menjadi satu medium 

yang boleh membawa tragedi kepada masyarakat. Memandangkan institusi media kini lebih 

bersifat individu, langkah pertama yang perlu dibuat ialah dengan memperkasakan individu itu 

sendiri supaya mereka mampu menjadi penentu agenda yang bertanggungjawab. Mereka 

perlulah diberikan pendedahan tentang kuasa yang dimiliki media dan bagaimana mereka perlu 

menggunakan kuasa tersebut untuk kebaikan bersama. Mereka juga perlu diingatkan agar lebih 

bertanggungjawab terhadap apa yang mereka siarkan kepada umum. 

 

Selain itu, langkah mengambil alih semula kuasa kawalan terhadap media juga perlu 

diperluaskan kepada masyarakat. Masyarakat perlu dididik untuk lebih bijak dalam 

menggunakan media baharu. Mereka perlu memilih berita atau maklumat yang mereka 

mahukan daripada media. Hal ini kerana masyarakat kini mempunyai kuasa untuk 

mempengaruhi kandungan media melalui cara penggunaan media mereka. Oleh itu adalah 

wajar jika strategi diatur bagi mendidik masyarakat agar mereka mampu menggunakan kuasa 

tersebut untuk mengawal media baharu yang ternyata telah bebas dari kawalan tradisional 

seperti yang dicadangkan oleh Teori Penetapan Agenda. 

